
Fakatau  

Ko fē ʻa e feituʻu ke ke ʻalu atu ki ai ke maʻu mei ai ha fakamatala
ʻOku maʻu atu ʻa e tūhulú ni ʻi ha ngaahi lea 
fakafonua kehe. Te ke lava ʻo maʻu atu ha ngaahi 
tatau ʻo e tūhulú ni kuo ʻosi liliu lea ʻi he rea.govt.nz 
mo e settled.govt.nz.

ʻOku toe maʻu atu foki mo e New Zealand 
Residential Property Agency Agreement Guide 
(Tūhulu ʻa Nuʻu Sila ki he Aleapau ki he Fakafofonga 
Fakatau ʻApi Nofoʻangá) ʻi he settled.govt.nz. 
ʻOku toe ʻoatu foki ʻe he tūhulú ha fakamatala lahi 
ange fekauʻaki mo e aleapau ʻokú ke fakamoʻoni ai 
mo e kautaha fakafofonga ʻoku nau tokoni atu ke 
fakatau atu ho ʻapí.

ʻOku mau talitali ha ngaahi fakakaukau te ke 
ʻomai fekauʻaki mo e tohí ni.

Naʻe tonu ʻa e fakamatala ʻi he tūhulú ni ʻi he taimi 
naʻe paaki aí. Ka neongo iá, ʻe malava ke liliu ʻa e 
ngaahi fiemaʻu naʻe makatuʻunga ai ʻa e fakamatalá 
ni ʻi ha faʻahinga taimi pē. ʻOku maʻu atu ʻa e ngaahi 
fakamatala fakamuimui tahá ʻi he rea.govt.nz.

ʻOku fakahā atu ʻi he tūhulu ko ʻení...

ko e hā ʻa e aleapau fakatau (sale and purchase agreement) 

ʻa e meʻa ʻoku ʻi loto ʻi ha aleapau fakatau 

ʻa e meʻa ʻoku hoko hili haʻo fakamoʻoni ki he aleapau fakataú

ʻa e meʻa ʻe hoko kapau ʻe ʻi ai haʻo palopalema 

ʻa e feituʻu ke ke ʻalu atu ki ai ke maʻu mei ai ha fakamatala

http://rea.govt.nz
http://settled.govt.nz
http://settled.govt.nz
http://rea.govt.nz

Ngaahi meʻa tefito ke ʻiloʻi fekauʻaki  
mo e ngaahi aleapau fakataú

 • Ko ha aleapau fakatau ko ha aleapau ia ʻoku haʻi fakalao 
ai ʻi he vahaʻa ʻo koe mo e faʻahi ʻe taha ʻoku kau ʻi he 
fakatau mai pe fakatau atu ʻo ha ʻapi.

 • Kuo pau ke ke fakamoʻoni ʻi ha tohi aleapau fakatau ke 
fakatau mai pe fakatau atu ai ha ʻapi.

 • ʻOku fiemaʻu ke ke lau pea mahinoʻi ʻa e aleapau 
fakataú kimuʻa peá ke toki fakamoʻoni ki ai.

 • Neongo ai pē kapau ko ha aleapau fakatau 
angamaheni pē ʻoku ngāueʻakí, ʻoku totonu maʻu pē 
ke ke maʻu atu ha faleʻi fakalao kimuʻa peá ke toki 
fakamoʻoni ki he aleapaú pea mo e lolotonga ʻo e lele ʻa 
e ngāue ki he fakatau maí mo e fakatau atú. 

 • ʻE lava ke ke aleaʻi ʻa e ngaahi fakangatangata mo e 
ngaahi makatuʻunga ʻo ha aleapau fakatau.

 • ʻE lava ke ke tānaki atu ha ngaahi kupu fakalahi, hangē 
ko ha meʻa ke fakahoko ka ʻi ai ha ngaahi meʻa tuʻupau 
ʻe hoko. ʻOku ʻi ai ʻa e fatongia mahuʻinga ʻo hoʻo loeá ʻi 
hono ʻoatu ha faleʻi ki he meʻa ʻoku totonu ke ʻasi ʻi he 
aleapau fakataú.

 • ʻOku hoko ʻo ʻikai toe ʻi ai ha ngaahi makatuʻunga ke 
fakakakato (unconditional) ki ha aleapau fakatau, hili 
hano fakakakato ʻo e ngaahi makatuʻungá kotoa.

 • ʻI he ngaahi meʻa lahi, ʻoku ngāue atu ʻa e tokotaha 
ngāue fakapolofesinale ki he fakatau ʻapí maʻá tokotaha 
ʻokú ne fakatau atu ʻa e ʻapí, ka kuo pau ke taau ʻa ʻenau 
ngāue atu ki he tokotaha fakatau ʻapí.

 • Kapau ʻe fiemaʻu ʻe he tokotaha ngāue fakapolofesinale 
ki he fakatau ʻapí pe ko ha tokotaha ʻokú na kāinga, ke 
ne fakatau ho ʻapí, kuo pau ke nau maʻu atu ʻa hoʻo tohi 
fakangofua ke fakahoko ʻeni. Kuo pau foki ke nau ʻoatu 
ha fakamahuʻinga ki ho ʻapí (valuation) meí ha tokotaha 
fakamahuʻinga ʻapi tauʻatāina kuo ʻosi lēsisita.

 • Ko e aleapau fakataú ʻoku maʻu atu pē ia ʻi he lea faka-
Pilitāniá. Te ke ala fiemaʻu ha tokoni ke fakatonuleaʻi 
atu ia kapau ʻoku ʻikai ko hoʻo fuofua leá ʻa e lea faka-
Pilitāniá. 

Ko e hā ʻa e aleapau fakatau

Ko ha aleapau fakatau ko ha aleapau ia ʻoku haʻi fakalao 
ai ʻi he vahaʻa ʻo koe mo e faʻahi ʻe taha ʻoku kau ʻi he 
fakatau mai pe fakatau atu ʻo ha ʻapi. ʻOkú ne fokotuʻu 
kotoa ʻa e ngaahi fakaikiiki, ngaahi fakangatangata mo 
e ngaahi makatuʻunga ʻo e fakataú. ʻOku kau ki heni ʻa 
e ngaahi meʻa hangē ko e mahuʻingá, ha ngaahi koloa 
ʻoku ʻi he falé ʻoku fakatau fakataha atu mo e ʻapí, pe 
ʻoku fiemaʻu ʻe he tokotaha ʻokú ne fakatau ʻa e ʻapí ke 

ʻuluaki fakatau atu ha ʻapi kehe pe te ne fiemaʻu hano 
sivi ʻo e ʻapí pea mo e ʻaho ke fakahoko ai ʻa e fakafetongí 
(settlement date).

ʻOku ʻoatu ʻe ha aleapau fakatau atu mo e fakatau mai ha 
ongoʻi pauʻia ki he tokotaha fakatau maí mo e tokotaha 
fakatau atú fakatouʻosi fekauʻaki mo e meʻa ʻe hokó ʻi he 
taimi fē.

Ko e hā ʻa e meʻa ʻoku ʻi loto ʻi ha aleapau fakatau

ʻOku totonu ke kau ʻi hoʻo aleapau fakataú (sale and 
purchase agreement) ʻa e ngaahi meʻa ko ʻení.

Ngaahi tefitoʻi fakaikiiki ʻo e fakataú
Ko e kehekehe ʻa e ngaahi founga fakataú hangē ko ha 
tala mahuʻinga fakapulipuli pe fakatau tuki ʻoku ʻuhinga 
ia ʻe ala ʻasi kehekehe ʻa e aleapau fakataú, ka ko e ngaahi 
aleapau fakatau kotoa pē ʻoku totonu ke kau ki ai:

 • ʻa e ngaahi hingoa ʻo e kakai ʻoku nau fakatau mai mo 
fakatau atu ʻa e ʻapí

 • ʻa e tuʻasila ʻo e ʻapí
 • ʻa e faʻahinga hingoa ʻo e ʻapí, hangē ko ʻení, ko e maʻu 
kakato (freehold) pe lisi (leasehold)

 • ʻa e mahuʻingá
 • ha tipōsiti kuo pau ke totongi ʻe he tokotaha fakataú 
 • ha ngaahi koloa ʻoku fakatau fakataha mo e ʻapí, hangē 
ko ha ngaahi nāunau ʻapi (whiteware) pe ngaahi puipui

 • ha ngaahi makatuʻunga pau ʻokú fiemaʻu ʻe koe pe ko 
e faʻahi ʻe tahá ke fakakakato

 • ʻa e lahi ʻo e ngaahi ʻaho ngāue ʻokú ke maʻu ke 
fakakakato ai hoʻo ngaahi makatuʻungá (kapau ʻoku ʻi ai 
ha ngaahi makatuʻunga)

 • ʻa e ʻaho ke fai ai ʻa e fakafetongí (ko e ʻaho ia ʻoku 
totongi ai ʻe he tokotaha ʻokú ne fakatau ʻa e ʻapí ʻa e 
toenga ʻo e mahuʻinga ʻo e ʻapí, ʻa ia ʻoku angamaheni 
ko e ʻaho tatau ai pē ia ʻoku lava ke nau hiki atu ai ki aí)

 • ʻa e tuʻunga ʻo e totongi tupu kuo pau ke totongi ʻe he 
tokotaha ʻokú ne fakatau ʻa e ʻapí ki ha ngaahi totongi 
kuo tōmui (hangē ko ha tōmui ʻo hano totongi ʻo e 
tipōsití pe ko e toenga ʻo e mahuʻingá ʻi he ʻaho ʻoku fai 
ai ʻa e fakafetongí).

Ngaahi fatongia mo e makatuʻunga 
fakalūkufua kuo pau ke ke talangofua 
ki ai
ʻOku kau ʻi he aleapau fakataú ha ngaahi fatongia mo e 
ngaahi makatuʻunga ʻe fiemaʻu ia ke ke talangofua ki ai. 
Hangē ko ʻení, ʻe lava ke kau ʻi heni ʻa e:

 • ngaahi totonu ke hū ki aí – ko e hā ʻa e tuʻunga ʻo e lava 
ʻa e tokotaha fakatau ʻapí ke sivi ʻa e ʻapí kimuʻa ʻi he 
ʻaho fakafetongí

 • maluʻí – ke fakapapauʻi ʻoku kei maluʻi pē ʻa e ʻapí 
kaeʻoua kuo aʻu ki he ʻaho ʻo e fakafetongí pea mo 
fakamatalaʻi ʻa e meʻa ʻe hoko kapau ʻe hoko ha 
maumau kimuʻa he ʻaho fakafetongí

 • ʻikai lava ʻo fakahoko ʻa e fakataú ʻe he tokotaha ʻokú 
ne fakatau ʻa e ʻapí – ʻe ala fiemaʻu ke totongi huhuʻi ʻe 
he tokotaha fakataú ʻa e tokotaha tuʻuaki fakatau ʻapí 
ʻo kapau ʻe ʻikai ke ne totongi taimi totonu, ʻo hangē ko 
ʻení, ʻaki ha ngaahi totongi tupu (interest payments)

 • ʻikai lava ʻo fakahoko ʻa e fakataú ʻe ia ʻokú ne tuʻuaki 
fakatau atu ʻa e ʻapí – ʻe ala fiemaʻu ke totongi huhuʻi ʻe 
he tokotaha tuʻuaki fakataú ʻa e tokotaha fakatau ʻapí ʻo 
kapau ʻe ʻikai ke ne fakakakato ʻa e fakafetongí ʻi hono 
taimi totonú, ʻo hangē ko ʻení, ʻaki hano totongi ha 
ngaahi fakamole ki ha nofoʻanga

 • ngofua ke fakatau ʻapi ʻi Nuʻu Sila – ko e kakai kuo 
hiki foʻou mai ki Nuʻu Silá ʻe malava ke ʻikai ala ngofua 
leva ke nau fakatau ʻapi pe ʻe ala fiemaʻu ke nau 
maʻu ha fakangofua meí he ʻŌfisi ki he ʻInivesi mei 
Tuʻapuleʻangá (Overseas Investment Office).

ʻE fakamatalaʻi atu ʻe he loeá ʻa e ngaahi kupú ni kiate koe.

Manatu’i...
Kimuʻa peá ke toki fakamoʻoni ki ha aleapau fakatau 
atu mo e fakatau mai, tatau ai pē pe ko e tokotaha 
fakatau maí pe fakatau atú koe, kuo pau ke ʻoatu ʻe he 
tokotaha ngāue fakapolofesinale ki he fakatau ʻapí ha 
tatau ʻo e tūhulú ni. Kuo pau foki ke nau toe kole atu ke 
ke fakapapauʻi ange ʻi haʻo tohi kuó ke ʻosi maʻu ia.

Vakai’i...
Vakaiʻi maʻu pē ʻa hoʻo aleapau fakataú mo ha loea 
kimuʻa peá ke toki fakamaoʻoní.

Ko hano fakatau mai pe fakatau atu ʻo ha ʻapi ʻoku 
ʻikai lava ke kau ki ai ʻa e tokotaha ʻoku ʻoʻona ʻa e 
ʻapí, hangē ko ha fakatau atu ia ʻe he kautaha noó/
pangikeé (mortgagee) pe ko ha ʻapi ʻo ha tokotaha 
kuo pekia, ʻe ala ʻuhinga ia ki ha fakangatangata pē 
ʻa e ngaahi fakamatala ʻe maʻu ʻe he tokotaha ngāue 
fakapolofesinale ki he fakatau ʻapí felāveʻi mo e ʻapí. 
ʻOku mahuʻinga ke fai hano fakatokangaʻi ʻo e meʻá ni 
ʻi he taimi ʻoku fakakaukauʻi ai pe ko e hā ʻa e ngaahi 
makatuʻunga ʻe fiemaʻu ʻe he tokotaha fakatau maí 
mo e tokotaha fakatau atú.

Ngaahi makatuʻunga pau ʻe ala fakakau 
ʻe ha tokotaha fakatau ʻapi
ʻE ʻi ai ha kau fakatau ʻapi ʻe niʻihi te nau ʻoatu ha tala 
mahuʻinga ʻoku ʻikai ʻi ai ha ngaahi makatuʻunga 
(unconditional), ʻa ia ʻoku ʻuhinga ia ʻoku ʻikai ha ngaahi 
makatuʻunga pau ia ke fakakakato. ʻE ʻi ai ha kau fakatau 
ʻapi ʻe niʻihi te nau fakakau ha (ngaahi) makatuʻunga 
(kuo pau ke fakakakato ʻi ha ʻaho pau) ʻi heʻenau tala 
mahuʻingá ʻo hangē ko e:

 • fekumi ki he hingoa ʻoku lēsisita ai ʻa e ʻapí – ʻoku 
fakahoko ʻeni ʻe he loea ʻa e tokotaha fakataú ke vakaiʻi 
pe ko hai ʻoku ʻoʻona fakalao ʻa e ʻapí pea vakaiʻi pe ʻoku 
ʻi ai mo ha toe ngaahi kaunga ʻa ha niʻihi kehe ki he ʻapí 
hangē ko ha ngaahi haʻihaʻi fakalao (caveats) pe totonu 
ke kolosi atu ʻi he ʻapí (easements)

 • meʻa fakapaʻangá – ʻoku ʻuhinga ʻeni ki hono 
fokotuʻutuʻu ʻe he tokotaha fakatau ʻapí ʻa e totongí, 
ʻo faʻa fiemaʻu ai ke tali ʻe he pangikeé ha mōkisi 
(mortgage) pe nō

 • līpooti ʻo ha fakamahuʻinga ki he ʻapí – ʻe ala fiemaʻu ʻe 
ha pangikē ha tokotaha fakatau ʻapi ke ne maʻu ange 
ha fakamahuʻinga ki he ʻapí (hano fakafuofuaʻi ʻo e 
mahuʻinga ʻo e ʻapí ʻi he māketi ʻo e ʻaho ko iá) kimuʻa 
pea nau toki tali ha nō

 • Tohi Fakamatala ki he Kelekelé (Land Information 
Memorandum pe LIM) – ʻoku tuku atu ʻeni ʻe he kōsilio 
fakakoló, ʻo ʻoatu ai ʻa e fakamatala fekauʻaki mo e ʻapí 
ʻo hangē ko e ngaahi tukuhau ki he maʻu ʻapí (rates), 
ngaahi fakangofua ki ha langa, fakatafenga vaí, palaní 
mo ha ngaahi fakamatala mahuʻinga kehe

 • sivi ʻo e ʻapí – ko hano totongi ʻe ha tokotaha fakatau 
ʻapi ha sivi ʻo maʻu mei ai ha sio fakalūkufua ki he 
tūkunga ʻoku ʻi ai ʻa e ʻapí kae ʻikai fakafalala pē ʻi ha sivi 
kuo fokotuʻutuʻu ʻe he tokotaha ʻokú ne tuʻuaki fakatau 
atu hono ʻapí 

 • līpooti ʻa ha ʻenisinia pe tokotaha savea – meimei tatau 
pē mo e līpooti ʻi ʻolungá ka ʻoku toe tokanga ange ia ki 
he konga kelekelé kakato mo e faʻunga ʻo e ʻapí

 • fakatau atu ʻo ha ʻapi ʻe taha – ʻe ala fiemaʻu ke fakatau 
atu ʻe he tokotaha fakatau ʻapí ʻa hono ʻapi ʻoʻoná kae 
toki malava ke fakatau mai ha ʻapi ʻe taha.

ʻOku tokoni atu ʻa e tokotaha ngāue fakapolofesinale 
ki he fakatau ʻapí ki he tokotaha fakatau ʻapí mo e 
tokotaha ʻokú ne tuʻuaki fakatau atú ke fakakau ha 
ngaahi makatuʻunga ʻokú na fakatou fiemaʻu. Neongo 
ʻoku ngāue ʻa e tokotaha ngāue fakapalofesinale ki he 
fakatau ʻapí maʻá e tokotaha ʻokú ne tuʻuaki fakatau 
atu ʻa e ʻapí, ʻoku pau foki ke potupotu-tatau mo 
faitotonu ʻa ʻene fengaūeʻaki mo e tokotaha fakatau 
ʻapí. Neongo ʻoku ʻikai fiemaʻu atu ia ke nau ʻilo ki ha 
ngaahi meʻa fehalaaki ʻoku puli, ʻoku ʻikai ngofua ke 
nau fūfuuʻi ha fakamatala pea kuo pau ke ne tala atu 
ʻeni ki he tokotaha fakatau ʻapí fekauʻaki mo ha ngaahi 
palopalema kuo ʻosi ʻiloʻi ʻi he ʻapí. Kapau ʻoku fiemaʻu 
ʻe ha tokotaha fakatau ʻapi ha taimi ke vakaiʻi ai ha ʻapi 
pe ʻoku ʻi ai ha ngaahi fehalaaki, ʻe ala mahuʻinga hano 
fakakau atu ʻo ha makatuʻunga ki hano sivi ʻo e ʻapí.

Ko e meʻa ʻoku hoko hili haʻo fakamoʻoni  
ki he aleapau fakataú

Ko e fakamoʻoni hingoa ʻi he aleapau fakataú ʻoku 
ʻikai ko e ngataʻanga ia ʻo e ngāue ki he fakatau atú 
pe fakatau maí.

ʻOku fakatou ngāue ʻa e ongo faʻahí 
ki he ngaahi makatuʻungá kaeʻoua 
kuo ʻikai ke toe ʻi ai ha ngaahi 
makatuʻunga ke fakakakato
Ko ha aleapau ʻoku ʻi ai hano makatuʻunga ʻoku ʻuhinga 
ia ʻoku ʻi ai ha makatuʻunga ʻe taha pe lahi ange ʻi he 
aleapau fakataú ʻa ia kuo pau ke fakakakato ʻi heʻene 
aʻu ki ha ʻaho pau pea kimuʻa ia ʻi hono toki fakahoko 
ʻo e fakataú.

ʻOku totongi ʻe he tokotaha fakataú ʻa e tipōsití. 
Makatuʻunga pē ʻi he meʻa ʻoku hā ʻi he alepau fakataú 
ʻe lava ke totongi ʻe he tokotaha fakatau ʻapí ʻa e tipōsití 
ʻi he taimi te nau fakamoʻoni ai ʻi he aleapaú pe ʻi he 
taimi kuo ʻikai ke toe ʻi ai ha ngaahi makatuʻunga ke 
fakakakato (unconditional) ʻi he aleapaú.  Kapau ʻoku 
fakahoko ʻa e tipōsiti ki he kautaha fakatau ʻapí, kuo pau 
ke tauhi ia ʻi heʻenau ʻakauni talāsití ʻi ha ʻaho ngāue ʻe 10 
kimuʻa pea toki tukuange atu ia ki he tokotaha ʻokú ne 
tuʻuaki fakatau atu ʻa hono ʻapí.

Ko ha aleapau fakatau ʻokú ke tukupā 
ai ke ke fakatau atu pe fakatau mai
Ko hoʻo fakamoʻoni pē ʻi ha aleapau fakatau pea kuo 
fakakakato ha ngaahi makatuʻunga ʻoku fokotuʻu atu ʻi 
ai, kuo pau ke ke fakakakato ʻa e fakatau atu pe fakatau 
mai ʻo e ʻapí.

Ko e lōloa ʻo e taimi ʻi he vahaʻa ʻo hono fakakakato 
ʻo e ngaahi makatuʻungá mo e ʻaho fakafetongí ʻoku 
kehekehe pē. ʻE malava ke lōloa ʻa e ngaahi vahaʻa taimi 
ki he fakafetongí kapau ʻoku teʻeki ai ke langa ʻa e ʻapí pe 
kuo ʻi ai ha ngaahi makatuʻunga ʻi he aleapau fakataú ki 
ha taha ʻi he ongo faʻahí ke fakatau mai pe fakatau atu ha 
ʻapi ʻe taha. ʻOku ʻi ai ʻa e ngaahi fatongia ʻo e kau ngāue 
fakapolofesinale ki he fakatau ʻapí ke tauhi ʻa hono ʻoatu 
ʻo e fakamtalá ki ha ngaahi fakamatala mahuʻinga ʻe 
maʻu ʻi he vahaʻa taimi ko ʻení.

Sivi ʻo e ʻapí kimuʻa ʻi he fakafetongí
Ko ha faingamālie ʻeni ki he tokotaha fakataú ke vakaiʻi 
ai ʻa e ʻapí mo ha ngaahi koloa pe ʻoku nau ʻi he tuʻunga 
tatau mo ia ʻi he taimi naʻe fakamoʻoni ai ʻa e aleapau 
fakataú, hangē ko e ʻikai ha maumau ki he ngaahi holisí 
pe ʻoku ʻikai ha ngaahi koloa naʻe ʻosi ʻave ia meí he ʻapí.

ʻOku mahuʻinga ke ʻohake ha ngaahi meʻa ʻokú ke 
hohaʻa ki ai ʻi he taimi ʻo hono sivi ʻo e ʻapí kimuʻa 
ʻi he fakafetongí, ki hoʻo loeá mo e tokotaha ngāue 
fakapolofesinale ki he fakatau ʻapí, ʻi he taimi vave taha 
ʻoku malavá ke tuku ha taimi feʻunga ke fakaleleiʻi ai ha 
palopalema. Kapau ʻoku siʻi hifo ʻi he houa ʻe 24 kimuʻa ʻi 
he taimi ʻo e fakafetongí, ʻe ʻikai ala kouna ʻa e tokotaha 
ia ʻokú ne fakatau atu ʻa hono ʻapí ke fakatonutonu ha 
ngaahi meʻa.

Ko hono totongi ʻo ha komisoni
Ko ʻene kakato pē ʻa e fakataú, ʻoku totongi leva ʻe he 
tokotaha naʻá ne tuʻuaki fakatau atu ʻa hono ʻapí ʻa 
e tokotaha ngāue fakapolofesinale ki he fakatau ʻapí 
ki heʻene ngaahi ngāué. ʻOku faʻa toʻo ʻe he kautaha 
fakafofonga fakatau ʻapí ʻa e komisoní meí he tipōsiti 
ʻoku nau tauhi ʻi heʻenau ʻakauni talāsití. ʻOku totonu 
ke fakapapauʻi ʻe he tokotaha naʻá ne fakatau atu 
ʻa e ʻapí ʻoku feʻunga pē ʻa e tipōsiti ke totongi mei 
ai ʻa e komisoní. ʻE ʻikai lava ʻe he tokotaha ngāue 
fakapolofesinale ki he fakatau ʻapí ʻo kole ki he tokotaha 
fakatau ʻapí (buyer) ke totongi ʻa ʻenau ngaahi sēvesí 
kapau naʻe fakangāueʻi ia ʻe he tokotaha naʻá ne tuʻuaki 
fakatau atu ʻa hono ʻapí.

ʻOku totongi ʻe he tokotaha fakataú 
ʻa e toengá.
ʻOku totongi ʻe he tokotaha fakataú ʻa e toenga ʻo e 
paʻanga ki he ʻapí ʻi he ʻaho ʻo e fakafetongí, ʻo faʻa 
fakafou pē ʻi heʻene loeá.

Fakatau ʻo ha ʻapi ʻoku lolotonga 
nofo totongi
Kapau ʻoku lolotonga nofo totongi ʻa e ʻapí, ʻoku totonu 
ke fakahā pau ʻi he aleapau fakataú ʻa e meʻá ni. ʻE ala ʻi 
loto ai mo ha ʻaho pau ki hono maʻu ʻo e ʻapí (possession) 
ʻe ala kehekehe ia meí he ʻaho ʻo e fakafetongí.

Kapau ʻe fiemaʻu ʻe he tokotaha fakatau ʻapí ke fakatau 
ange ʻa e ʻapí ʻaki ʻa e ʻvacant possessionʻ (ʻikai ke nofoʻi 
ʻi he taimi ʻokú ne maʻu ai ʻa e ʻapí), ko e fatongia ia ʻo e 
tokotaha ʻokú ne tuʻuaki fakatau atu ʻa e ʻapí ke ʻoatu ha 
fakatokanga ki he tokotaha nofo totongí ke ne mavahe 
ʻo fakatatau mo e ngaahi totonu fakalao ʻa e kau nofo 
totongí.

ʻOku fokotuʻu atu ke ke kumi ha faleʻi fakalao kapau ʻokú 
ke fakatau ha ʻapi ʻoku lolotonga nofo totongi.

Ki ha fakamatala lahi ange  
Ki ha fakamatala lahi ange ki hano fakatau  
mai mo hano fakatau atu ʻo ha ʻapi, vakai  
ki he settled.govt.nz pe ʻīmeili ki he  
info@settled.govt.nz

Fekauʻaki mo e settled.govt.nz

ʻOku tataki koe ʻe he settled.govt.nz ʻi hano fakatau mai mo fakatau atu ʻo hao ʻapi.
Ko hono fakatau mai pe fakatau atu ʻo ha ʻapi ko e taha 
ia ʻo e ngaahi faituʻutuʻuni fakapaʻanga lalahi taha te 
ke fakahokó. Ko ha founga ngāue fihi pea faʻa fakatupu 
ongosia ia ʻi he taimi ʻe niʻihi pea ala tupu mei ai ha 
ngaahi uesia fakaeloto mo e fakapaʻanga kapau ʻe hoko 
ha ngaahi fehalaaki. 

ʻOku ʻoatu ʻe he settled.govt.nz ha fakamatala kakato 
mo tuʻu tauʻatāina mo ha tataki maʻá e kakai ʻoku nau 
fakatau mai mo fakatau atu ha ʻapi. Te ke lava ʻo maʻu 
ai ha fakamatala fekauʻaki mo e ngaahi meʻa ʻe ala 
matuʻutāmakí pea mo e founga te nau ala uesia ai koé 
pea maʻu atu ai ha ngaahi tokoni ʻaonga ki he founga ʻo e 
fakaʻehiʻehi meí ha ngaahi palopalema lalahi ʻe ala hoko.

ʻE tokoni atu ʻa e settled.govt.nz ke ʻoatu ha fakamatala 
mo tataki koe ʻi he founga ngāué meí he taimi te ke 
fakakaukau ai ke fakatau maí pe fakatau atú ʻo aʻu ai pē 
ki he taimi te ke hiki atu ai ki aí pe mei aí. Te ke maʻu ai ha 
ngaahi fakamatala mahuʻinga, ngaahi lisi ke fakakakato, 
ngaahi fehuʻi, ngaahi vitiō mo ha ngaahi meʻangāue. 
ʻOku fakamatalaʻi atu ʻe he settled.govt.nz ʻa e ngaahi 
meʻa ʻoku fiemaʻu ke ke ʻiló, mei hono mahinoʻi ʻo e 
ngaahi LIM, ki he ngaahi aleapau fakataú (sale and 
purchase agreements), ʻo aʻu atu ki he taimi ke fetuʻuaki 
ai ki ha loea.

ʻOku tuku atu ʻa e settled.govt.nz ʻe he Real Estate 
Authority – Te Mana Papawhenua (REA).

Ko e hā ʻa e meʻa ʻe hoko kapau ʻe ʻi ai haʻo palopalema

Kapau kuo fehālaaki ha meʻa, fuofua talanoa atu mo e 
fakafofonga fakapolofesinale ki he fakatau ʻapí pe ko ʻene 
pulé fekauʻaki mo e meʻa ʻokú ke hohaʻa ki aí. Ko e ngaahi 
kautaha fakafofonga fakatau ʻapi kotoa pē kuo pau ke ʻi 
ai haʻanau founga ngāue fakalotofale ki hano solova ʻo ha 
ngaahi lāunga.

Kapau ʻe ʻikai ke mou lava ʻo fakaleleiʻi ʻa e palopalemá 
mo e kautaha fakafofonga fakatau ʻapí pe ʻoku ʻikai ke ke 
ongoʻi fiemālie ke talanoa ki heni mo kinautolu, ʻe lava 
ke ke fetuʻutaki ki he Real Estate Authority (REA). ʻE lava 
ke mau tokoni ʻi ha ngaahi founga kehekehe kapau ko 
hoʻo lāungá ʻoku felāveʻi ia mo e tokotaha fakafofonga 
fakapolofesinale ki he fakatau ʻapí. Hangē ko ʻení, ʻe lava 
ke mau tokoni atu kiate koe mo e kautaha fakafofonga 

fakatau ʻapí ke solova ʻa e palopalemá pea fakamanatu 
ange kiate kinautolu kau ki honau ngaahi fatongia ʻi he 
malumalu ʻo e Lao ki he Kau Fakafofonga Fakatau ʻApí 
(Real Estate Agents Act) 2008. ʻI he taimi ʻokú ke fetuʻuaki 
mai ai kiate kimautolú, te mau ngāue mo koe ke tokoni 
ke ke ʻilo ai ʻa e meʻa lelei taha ke fakahokó.

Telefoni mai kiate kimautolu ʻi he 0800 367 7322,  
ʻīmeili mai ʻi he info@rea.govt.nz pe ʻaʻahi mai ʻi he 
ʻinitanetí ʻi he rea.govt.nz

http://settled.govt.nz
mailto:info%40settled.govt.nz?subject=
http://settled.govt.nz
http://settled.govt.nz
http://settled.govt.nz
http://settled.govt.nz
http://settled.govt.nz
http://settled.govt.nz
mailto:info%40rea.govt.nz?subject=
http://rea.govt.nz
http://settled.govt.nz

Ki ha fakamatala 
lahi ange
Ke maʻu atu ha fakamatala 
lahi ange fekauʻaki mo e 
REA, vakai ki he rea.govt.nz, 
telefoni mai kiate kimautolu 
ʻi he 0800 367 7322 pe ʻīmeili 
mai ʻi he info@rea.govt.nz

Fekauʻaki mo e Real Estate Authority –  
Te Mana Papawhenua (REA)

Ko e REA ko e vaʻa ngāue tuʻu tauʻatāina ia ʻa e puleʻangá ʻokú ne tuʻutuʻunia fakalao ʻa e 
ngāue fakapolofesinale ki he fakatau ʻapí ʻi Nuʻu Silá. 

Ko ʻemau taumuʻá ko hono tuʻuaki mo maluʻi ʻa e ngaahi meʻa ʻoku kaunga ki he lelei ʻa e 
kau konisiuma ʻoku nau fakatau mai mo fakatau atu ʻa e ngaahi ʻapí pea mo fakaʻaiʻai ʻa e 
falala ʻa e kakaí ki he fakahoko fatongia ʻa e ngaahi kautaha fakafofonga ki he fakatau ʻapí.

Meʻa ʻoku mau fakahokó

Ko ʻemau ngāué ko hono tuʻuaki ha tuʻunga 
fakaʻulungāanga māʻolunga ʻi he ngāue ki he fakatau 
ʻapí mo maluʻi ʻa e kau fakatau atu mo e kau fakatau mai 
ʻo ha ʻapi mei hano uesia kovi kinautolu.

 • ʻOku mau ʻoatu ha fakamatala tuʻu tauʻatāina maʻá e 
kakai ʻoku nau fakatau mai mo fakatau atu ha ʻapi, ʻo 
fou ʻi heʻemau uepisaiti ko e settled.govt.nz.

 • ʻOku mau ʻoatu ha fakahinohino maʻá e kau ngāue 
fakapolofesinale ʻi he ngāue fakatau ʻapí pea mau 
tokangaʻi mo ha founga ngāue ki he ngaahi lāungá. 

 • ʻOku mau laiseni ʻa e kakai mo e ngaahi kautaha ʻoku 
nau ngāue ʻi he malaʻe ngāue ki he fakatau ʻapí.

 • ʻOku mau tauhi ha Tuʻutuʻuni Fakaʻulungāanga (Code 
of Conduct) ʻoku fokotuʻu atu ai ʻa e ngaahi tuʻunga 
fakapolofesinale kuo pau ke muimui ki ai ʻa e kakai 
ngāue fakapolofesinale ki he fakatau ʻapí.

 • ʻOku mau tauhi ha tohi lēsisita ʻoku ʻatā atu ki he kakaí, 
ʻo e kau ngāue fakapolofesinale ki he fakatau ʻapí ʻa ia 
ʻoku kau ki ai ʻa e fakamatala felāveʻi mo ha ngāue ki ha 
tautea naʻe fakahoko ʻi he taʻu ʻe 3 kuo maliu atú.

Ko e Real Estate Agents Authority ko ha fakafofonga ia 
ʻa e Kalauní, naʻe fokotuʻu ʻi he malumalu ʻo e Lao ki he 
Kau Fakafofonga Fakatau ʻApí (Real Estate Agents Act) 
2008. Ko e Real Estate Authority ko e hingoa ngāue ia 
ʻo e Real Estate Agents Authority (Maʻu Mafai ki he Kau 
Fakafofonga Fakatau ʻApí).

‘Okatopa 2022

http://rea.govt.nz

